
La AVS porscha 
meglra renta
Persunas cun pajas bassas e me-
saunas profiteschan da l’emprima 
e betg da la segunda pitga. 2

Mintga onn 
100 postas damain 
La sminuaziun dal traffic al spur-
tegl e novas tecnologias sforzan La 
Posta da s’adattar. 15

�MUSEUM REGIUNAL

La Ruinaulta el museum
(anr/ac) Il Museum Regiunal
Surselva ha aviert la sonda var­
gada sia nova exposiziun che
sefatschenta cun la Ruinaulta
ord diversa perspectiva. Dad
ina vart sepresentan il promoturs 
dils impuls da Valendau e por­
schan access alla lavur e las sten­
tas da mantener la veta economi­
ca e sociala en quei vitg situaus agl 
ur dalla Ruinaulta. Cun success, 
sco l’exposiziun tradescha. Ina
exposiziun che presenta la sirena 
originala dalla fontauna da lenn 
da Valendau. In’autra perspectiva 
digl intschess selvadi porscha ina 

gruppa da treis artists. Els ein se­
fatschentai a moda individuala
cun la Ruinaulta ed ils resultats da 
lur cuntinuada dimora el liug ein 
medemamein da veser el Mu­
seum Regiunal Surselva. L’exposi­
ziun dils treis artists mussada gia 
ina gada el cantun Berna ha cat­
tau leu in bien resun, principal­
mein davart da Grischuns che vi­
van ella Bassa. L’exposiziun ac­
tuala ei accessibla entochen ils 5 
d’uost, silsuenter entscheiva la  sa­
naziun dil museum. 

Gös auditivs 
da Brecht a Zuoz 

� (anr/fa) Nouv giuvenilas, las
bleras d’ellas da lingua ruman­
tscha, s’han partecipadas ingon
al cuors dal Giuven Teater Ru­
mantsch. Ellas han preparà duos
gös auditivs da Bertolt Brecht.
D’utuon 2011 vaivan fundà Ro-
man Weishaupt, Chris Hunter e 
Corsin Zarn il Giuven Teater Gri­
schun. L’intenziun es da dar a giu­
vnas e giuvens cun interess pel tea­
ter la pussibiltà da frequentar cuors

pro glieud chi ha da chefar profes­
siunalmaing cul teater. Eir per gös
auditivs douvra talent teatral. In­
gon han preparà l’actura Annina
Sedlacek e seis collega Lorenzo Polin
cun nouv giuvnas duos gös audi­
tivs da Bertolt Brecht. La premiera
es statta a Tusan, in dumengia ha­
na preschantà ils duos tocs a Zuoz
i’l teater Globe.

Las acturas in acziun i’l teater Globe a Zuoz. FOTO R. CANAL

Lumnezia retuorna ella 3. ligia
La stagiun vegnenta empermetta interessantas scuntradas denter Schluein Glion e Lumnezia

DA HANS HUONDER / ANR

� L’emprema equipa dil Club da
ballapei Lumnezia ei anavos ella
3. ligia. Grazia a quei grond suc­
cess ein duas squadras sursilva­
nas l’auter onn dalla partida en
quella ligia. A Lumnezia ha in re­
mis tunschiu la sonda sera encun­
ter Schluein Glion. Grazia a quei
punct han ils Lumnezians salvau igl
avantatg da dus puncts sin Schluein
Glion ed han aschia segirau defini­
tivamein igl emprem rang e la pro­
moziun dalla 4. ella 3. ligia. Lum­
nezia ei buc in noviz en 3. ligia. Ils
onns 2000 ha ella gia dau tschun
stagiuns en quella ligia, per part
schizun cun fetg bien success. Avon
che curdar ella 4. ligia per la fin dal­
la stagiun 2005/06 eis ella seranga­
da duront quater stagiuns ell’em­
prema mesadad dalla tablella dalla
3. ligia. La davosa stagiun che la
Surselva ei stada representada cun
duas equipas en 3. ni schizun 2. li­
gia ei stau 2014/15. Lezza stagiun
ha Schluein Glion dau cun bien
success il campiunadi dalla 2. ligia
regiunala e Trun/Rabius quel dalla
3. ligia. Trun/Rabius ha lu denton
giu meins success ed ha stuiu retur­
nar ella 4. ligia. Il campiunadi da

ballapei regiunal che vegn termi­
naus la proxima fin d’jamna ei staus
in bien ord vesta sursilvana. Schlu­
ein Glion vegn probablamein a ter­

minar quel sil tierz rang final dalla
3. ligia e la gruppa 2 dalla 4. ligia ei
vegnida dominada claramein da
squadras sursilvanas. Leutier vegn

la promoziun da Laax dalla 5. ella
4. ligia.

L’equipa da Lumnezia ei anavos ella 3. ligia. Davos da seniester Simon Casanova, Manuel Casanova, Gion Ursin 
Alig, Kevin Arpagaus, Yanick Demont, Nando Blumenthal, Duri Demont ( trenader da golis) e Silvan Caduff (pre­
sident). Davon da seniester Mathias Alig, Fabio Gabriel, Marc Pascal Derungs, Mauro Demont, Mark Martin, Di­
no Blumenthal, Dario Capaul e Giacun Vinzens (trenader). MAD

Ina casa per tuts
In niev ustier per l’ustria Posta Veglia

DAD AUGUSTIN BEELI / ANR

� El hagi gia adina giu quei
giavisch: In agen menaschi,
per saver realisar sia atgna fi­
losofia da gastronom. Quella fi­
namira vegn ussa concreta per
Riccardo Wolf da Trun. Igl 1. da
november 2018 surpren el l’u­
stria Posta Veglia a Schluein.
«Zacu level jeu exnum quei. Uss
ei la schanza vegnida, ed ei ha

num tschappar ella», gi il cuschi­
nier da 29 onns. El s’auda tier la
generaziun dils giuvens indigens
che vulan buca surschar las
schanzas alla casualitad ni a
glieud dalla Bassa. Wolf crei el
potenzial dalla regiun, e quei ha
motivau el da s’interessar per ina
ustria che duess vegnir aviarta
quest atun. Ils 25 da matg ha la
radunonza communala da
Schluein approbau il project da

sanar la Posta Veglia. La vi­
schnaunca vul garantir e por­
scher in liug da s’entupar, pils
habitonts e per hosps. Mintga
project d’ustria ei invans senza in
ustier cun ina strategia gastrono­
mica clara, interessanta ed envi­
donta. Factur impurtont dalla
filosofia da Wolf ein ils products
indigens.

Riccardo Wolf da 
Trun ei fiug e flomma 

per sia clamada. 
L’entschatta novem­
ber 2018 arva el l’u­
stria Posta Veglia a 

Schluein.
FOTO A. BEELI

Dretgiras mettan en 
privel plurilinguitad
� (anr/vi) L’iniziativa da lin­
guas n’avess mai dastgà vegnir 
declerada sco valaivla. Gliez di 
il professer per dretg statal Ber­
hard Ehrenzeller. El crititgescha 
che las dretgiras n’han fastizà na­
gina discriminaziun en l’iniziati­
va «mo ina lingua estra en scola 
primara». Ehrenzeller vegn num­
nadamain ad ina tut autra con­
clusiun. L’iniziativa privilegeschia 
facticamain l’englais visavi il ta­
lian ed il rumantsch. «Jau sun 
propi surprais cun tge malprecau­
ziun e superfizialitad che la dre­
tgira administrativa grischuna ed 
il tribunal federal – che dat en la 
medema crenna – procedan cun 
la plurilinguitad garantida en la 
constituziun.» 

Ehrenzeller ha pronunzià sia 
critica en in referat a chaschun 
d’ina dieta da la fundaziun Con­
vivenza, il center internaziunal 
per minoritads. En il referat 
punctuescha il professer pliras 
giadas che las trais linguas gri­
schunas valian sco egualas tenor 
la constituziun chantunala. L’ini­
ziativa cunterfetschia a quest 
principi da la medema valur e la 
plurilinguitad vivida daventia pli 
e pli mo pli ina realitad giavischa­
da. 

La speranza è gronda
� (anr/gns) Cun ena purscheida 
exclusiva duess igl de da golf da­
vantar ena veira aventura alla 
plazza da golf ad Alvagni Bogn. 
Agl travagl mantgan avonda gol­
fists, uscheia tgi igl club screiva si­
va d’en pêr onns cefras cotschnas. 
La pi nova offerta sa drezza cun­
zont a persungas pi bagnstantas. 
Hans Christoffel, igl president digl 
Club da Golf Alvagni Bogn, è da 
buna speranza tgi l’acziun spezia­
la porta igls fretgs duevels.

Concert cumünaivel
� (anr/bcs) D’incuort han il Cor 
Viril EB ed il Coro Masdà Valsot 
dat ün concert illa baselgia re­
fuormada San Geer a Scuol. Els 
vaivan concertà insembel eir fin­
già a Ramosch ed han profità da 
l’occasiun da far üna prouva gene­
rala per la Festa da chant chantu­
nala a Chiavenna. Ils duos cors 
han preschantà impustüt chan­
zuns rumantschas chi han cum­
provà cha la litteratura musicala 
da nossa lingua es richa e variada.

